ՆԱԽԱԳԻԾ
ՓՈԽԸՄԲՌՆՄԱՆ ՀՈՒՇԱԳԻՐ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԵՎ ԵՎՐՈՊԱՅԻ ԽՈՐՀՐԴԻ ՄԻՋԵՎ ԵՐԵՎԱՆՈՒՄ ԵՎՐՈՊԱՅԻ ԽՈՐՀՐԴԻ ԳՐԱՍԵՆՅԱԿԻ ԵՎ ԴՐԱ ԻՐԱՎԱԿԱՆ ԿԱՐԳԱՎԻՃԱԿԻ ՄԱՍԻՆ


Հայաստանի Հանրապետության կառավարությունը և Եվրոպայի Խորհուրդը (այսուհետ` Կողմեր),

հաշվի առնելով 2010 թվականի հուլիսի 7-ին ընդունված «Եվրոպայի Խորհրդի գրասենյակների կարգավիճակի մասին» Նախարարների Կոմիտեի CM/Res (2010)5 որոշումը,


հաշվի առնելով «Դիվանագիտական հարաբերությունների մասին» 1961 թվականի Վիեննայի կոնվնենցիայի և 1949 թվականի սեպտեմբերի 2-ին Փարիզում ընդունված «Եվրոպայի Խորհրդի արտոնությունների և անձեռնմխելիության մասին» գլխավոր համաձայնագրի դրույթները (այսուհետ` ԱԱԳՀ), որոնց անդամ է Հայաստանի Հանրապետությունը,

համաձայնեցին հետևյալի մասին.

Հոդված 1

Եվրոպայի Խորհրդի գրասենյակի հիմնումը և դրա նպատակները


1. Սույնով հիմնվում է Երևանում Եվրոպայի Խորհրդի գրասենյակը (այսուհետ` Գրասենյակ)` որպես Կողմերի միջև համագործակցության նոր ինստիտուցիոնալ ձև:


2. Գրասենյակի հիմնական նպատակներն են`

ա) ներկայացնել Գլխավոր Քարտուղարին Հայաստանի Հանրապետության իշխանությունների առջև (այսուհետ` ազգային իշխանություններ),

բ) նպաստել և աջակցել ազգային իշխանությունների, ինչպես նաև Եվրոպայի Խորհրդի մարմինների քաղաքականություններին և գործունեությանը` կապված Եվրոպայի Խորհրդին անդամակցության հետ,

գ) մատուցել խորհրդատվություն, աջակցել ազգային իշխանություններին Եվրոպայի Խորհրդի համագործակցության թիրախային միջոցառումների պլանավորմանը, բանակցմանը և ժամանակին կատարմանը, ներառյալ Եվրոպական Միության և այլ դոնորների հետ համատեղ ծրագրերը,

դ) դյուրացնել, ազգային իշխանությունների հետ համատեղ, կարողությունների հզորացման համար կարիքների բացահայտումը,

ե) կոնկրետ ծրագրի համար իրականացնել ֆինանսավորման աղբյուրների հայթայթման գործունեություն, 

զ) համակարգել իր գործունեությունը երկրում այլ միջազգային կազմակերպությունների և հաստատությունների (ԵՄ, ԵԱՀԿ, ՄԱԿ), ինչպես նաև երկրում ակտիվ գործունեություն իրականացնող այլ միջազգային և տեղական գործընկերների հետ,


է) լրատվամիջոցների գծով իրականացնել նախաձեռնողական քաղաքականություն, որպեսզի բարձրացվի կազմակերպության, դրա արժեքների և գործունեության տեսանելիությունը հասարակության լայն շերտերի համար:
Հոդված 2

Գրասենյակի իրավական կարգավիճակը


1. Որպես Եվրոպայի Խորհրդի հաստատություն` գրասենյակն ունի իրավաբանական անձի կարգավիճակ և իրավասու է կնքել պայմանագրեր, ձեռք բերել և տնօրինել շարժական գույք, նախաձեռնել իրավական վարույթներ, բացել և տնօրինել բանկային հաշիվներ ազգային և օտարերկրյա արժույթով:

2. ԱԱԳՀ-ի 2-8-րդ և 21-րդ հոդվածները պետք է տարածվեն Գրասենյակի վրա mutatis mutandis:

3. Գրասենյակին թույլատրվում է փակցնել Եվրոպայի Խորհրդի տարբերանշանները Գրասենյակի կողմից օգտագործվող շինությունների և տրանսպորտային միջոցների վրա:

4. Գրասենյակը կարող է օգտագործել հաղորդակցման ուղիներ, միջոցներ և ծառայություններ, որոնք պահանջվում են իր հաղորդացման լիակատար ապահովման համար: Գրասենյակը կարող է, Հայաստանի Հանրապետության օրենքներին և այլ իրավական ակտերին համապատասխան, օգտագործել էլեկտրոնային-մագնիսական սպեկտրը Գրասենյակի գործունեության համար, և պարտավորվում է Հայաստանի Հանրապետության համապատասխան մարմինների հետ համագործակցելով ձեռք բերել արտոնագրեր: Գրասենյակն իրավունք չունի օգտագործել հեռարձակման հաճախականություններ:

5. Գրասենյակի ավտոմեքենաները պետք է ունենան դիվանագիտական համարանիշեր և համապատասխան` երրորդ անձանց նկատմամբ պատասխանատվության ապահովագրություն. 


6. Գրասենյակում պայմանագրային հիմունքներով աշխատող ծառայություններ մատուցողները և խորհրդատուները ենթարկվում են Հայաստանի Հանրապետության օրենքներին և այլ իրավական ակտերին:


7. Գրասենյակի գործունեությունը ֆինանսավորվում է Եվրոպայի Խորհրդի ընդհանուր բյուջեի հատկացումներից և, ըստ անհրաժեշտության, համագործակցության ծրագրեր իրականացնելու համար հատկացվող արտաբյուջետային միջոցներից:
Հոդված 3

Գրասենյակի պաշտոնատար անձինք
1. Գրասենյակում աշխատում են Եվրոպայի Խորհրդի պաշտոնատար անձինք (այսուհետ` Գրասենյակի պաշտոնատար անձինք), որոնք ներառված են հետևյալ դասերում` Եվրոպայի Խորհրդի աշխատակազմի պաշտոնատար անձինք, որոնք աշխատանքի են ընդունվում Եվրոպայի Խորհրդի Աշխատակազմի կանոնակարգի համաձայն, ներառյալ տեղացի աշխատակազմը, ինչպես նաև պաշտոնատար անձինք, ովքեր ենթակա են Եվրոպայի Խորհրդին` ըստ կիրառվող կանոնների:
1. Եվրոպայի Խորհուրդը տեղեկացնում է Հայաստանի Հանրապետության արտաքին գործերի նախարարությանը իր պաշտոնատար անձանց անունների, գործառույթների և դասի մասին:
2. Եվրոպայի Խորհրդի Գլխավոր քարտուղարը նշանակում է Գրասենյակի ղեկավարին` խորհրդակցելով Հայաստանի Հանրապետության Կառավարության հետ:
3. ԱԱԳՀ-ի 18-րդ և 19-րդ հոդվածները mutantis mutandis կիրառվում են գրասնյակի պաշտոնատար անձանց նկատմամբ:
4. Ի լրումն ԱԱԳՀ-ում պարունակվող դրույթների` Գրասենյակի պաշտոնատար անձանց վրա, բացառությամբ տեղացի աշխատակազմի, չի տարածվում սոցիալական ապահովագրությանը վերաբերող Հայաստանի Հանրապետության օրենսդրությունը:
5. Գրասենյակի պաշտոնատար անձինք պետք է հարգեն Հայաստանի Հանրապետության օրենսդրությունը և զերծ մնան այնպիսի գործողություններից, որոնք անհամատեղելի են Գրասենյակի մանդատի և գործառույթների հետ:

Հոդված 4

Վեճերի լուծում

Սույն Փոխըմբռնման Հուշագրի մեկնաբանության կամ կիրառման վերաբերյալ Կողմերի միջև ծագած վեճերը լուծվում են դիվանագիտական ուղիներով:

Հոդված 5

Եզրափակիչ դրույթներ

1. Սույն Փոխըմբռնման Հուշագիրը ուժի մեջ է մտնում Եվրոպայի Խորհրդի կողմից Հայաստանի Հանրապետության Կառավարության`  Փոխըմբռնման Հուշագրի ուժի մեջ մտնելու համար անհրաժեշտ ներպետական ընթացակարգերի կատարման մասին ծանուցումը ստանալու օրվանից:
2. Սույն Փոխըմբռնման Հուշագրի փոփոխությունները ուժի մեջ են մտնում սույն հոդվածի 1-ին մասով սահմանված կարգով և կազմում են սույն Փոխըմբռնման Հուշագրի անբաժանելի մասը:

3. Սույն Փոխըմբռնման Հուշագիրը գործում է 3 տարի ժամկետով` ուժի մեջ մտնելու օրվանից: Այդ ժամանակահատվածի ավարտից հետո սույն Փոխըմբռնման Հուշագիրը ինքնաբերաբար երկարաձգվում է մեկական տարով, քանի դեռ Կողմերից մեկը մյուս Կողմին չի տեղեկացնում այն լուծելու իր մտադրության մասին` համապատասխան ժամանակահատվածի ավարտից երեք ամիս առաջ:
4. Սույն Փոխըմբռնման Հուշագիրը փոխարինում է 2002 թվականի նոյեմբերի 5-ին Ստրասբուրգում ստորագրված «Հայաստանի Հանրապետության Կառավարության և Եվրոպայի Խորհրդի միջև Երևանում Եվրոպայի Խորհրդի տեղեկատվական գրասենյակի կարգավիճակի մասին» փոխըմբռնման հուշագրին, 2002 թվականին դեկտեմբերի 11-ի և 2003 թվականի հուլիսի 24-ի նամակների փոխանակմանը, որոնք պարունակում էին Երևանում Եվրոպայի խորհրդի Գլխավոր քարտուղարի հատուկ ներկայացուցչի կարգավիճակի վերաբերյալ լրացուցիչ հուշագիր, իսկ Գրասենյակը փոխարինում է Երևանում գործող գրասենյակին և հաջորդում է վերջինիս` ակտիվների և փաստաթղթերի գծով:

Կատարված է ___________ քաղաքում 2012 թվականի ______________ին, երկու բնօրինակով, հայերենով և անգլերենով, ընդ որում երկու տեքստերն ել հավասարազոր են: 
	Հայաստանի Հանրապետության կառավարության կողմից
	Եվրոպայի Խորհրդի կողմից


